                Монгол улсын Их Хурлын 2008 оны намрын ээлжит чуулганы Байгаль орчин, хүнс, хөдөө аж ахуйн байнгын хорооны 10 дугаар сарын 7-ны өдөр (Мягмар гараг)-ийн хуралдаан 15 цаг 55 минутад Төрийн ордны “Г” танхимд эхлэв.
 
                Байнгын хорооны дарга, УИХ-ын гишүүн Б.Батбаяр ирц, хэлэлцэх асуудлын дарааллыг танилцуулж, хуралдааныг даргалав.
 
                Хуралдаанд ирвэл зохих 20 гишүүнээс 14 гишүүн ирж, 70.0 хувийн ирцтэй байв. Үүнд:
 
                Чөлөөтэй: Х.Баделхан, Я.Батсуурь, Г.Баярсайхан, Д.Кёкүшюзан Батбаяр.
                Тасалсан: П.Алтангэрэл, Л.Гүндалай.
 
                Монгол Улсын 2008 оны төсвийн тухай хуульд өөрчлөлт оруулах тухай, Монгол Улсыг хөгжүүлэх сангийн 2008 оны төсвийн тухай хуульд өөрчлөлт оруулах тухай, Нийгмийн даатгалын сангийн 2008 оны төсвийн тухай хуульд өөрчлөлт оруулах тухай хуулиудын төсөл (хоёр дахь хэлэлцүүлэг)
 
                Хэлэлцэж буй асуудалтай холбогдуулан Байгаль  орчин, аялал жуулчлалын сайд Л.Гансүх, Тогтвортой хөгжил, стратеги төлөвлөлтийн газрын дарга А.Энхбат, Химийн хорт болон аюултай бодисын бодлого зохицуулалтын асуудал эрхэлсэн үндэсний зөвлөлийн нарийн бичгийн дарга н.Жаргалсайхан, мэргэжилтэн н.Болормаа, Хүнс, хөдөө аж ахуй, хөнгөн үйлдвэрийн сайд Т.Бадамжунай, Стратеги бодлого төлөвлөлтийн газрын дарга П.Баянмөнх, Хөнгөн үйлдвэрийн газрын дарга Д.Бадарч, Төсөв хариуцсан мэргэжилтэн Д.Тамир, Сангийн яамны Төсвийн бодлого зохицуулалтын газрын дарга Б.Батжаргал, Орлогын хэлтсийн дарга Ж.Ганбат, мэргэжилтэн н.Алтанзул, Зарлагын хэлтсийн дарга Б.Нямаа, мэргэжилтэн П.Ганчимэг, П.Оюунтуяа, Хөрөнгө оруулалтын хэлтсийн дарга О.Гэрэлмаа, мэргэжилтэн Ж.Өлзийцэцэг, Төсвийн нэгтгэлийн хэлтсийн дарга Н.Нарангэрэл, Монгол Улсыг хөгжүүлэх сангийн ажлын албаны дарга Б.Нанзаддорж, мэргэжилтэн Н.Сансармаа, УИХ-ын Байгаль орчин, хүнс, хөдөө аж ахуйн байнгын хорооны референт  Д.Мягмарсүрэн, Д.Мяхдядаг нарын бүрэлдэхүүнтэй ажлын хэсэг байлцав.
 
                Хуулийн төслийн талаар Байгаль орчин, аялал жуулчлалын сайд Л.Гансүх, Хүнс, хөдөө аж ахуй, хөнгөн үйлдвэрийн сайд Т.Бадамжунай нар  мэдээлэл хийв.
 
                Мэдээлэлтэй холбогдуулан УИХ-ын гишүүн Ц.Сэдванчиг, Ц.Шинэбаяр, Д.Тэрбишдагва, Х.Наранхүү нарын асуусан асуултад ажлын хэсгээс Л.Гансүх, Т.Бадамжунай нар хариулж, тайлбар хийв.
 
                Хэлэлцэж буй асуудалтай холбогдуулан УИХ-ын гишүүн Д.Тэрбишдагва, Г.Занданшатар, Ц.Цэнгэл, Х.Наранхүү, Б.Батбаяр нар санал хэлэв.
 
                Б.Батбаяр: -Монгол Улсын 2008 оны төсвийн тухай хуульд өөрчлөлт оруулах тухай, Монгол Улсыг хөгжүүлэх сангийн 2008 оны төсвийн тухай хуульд өөрчлөлт оруулах тухай, Нийгмийн даатгалын сангийн 2008 оны төсвийн тухай хуульд өөрчлөлт оруулах тухай хуулиудын төслийн хоёр дахь хэлэлцүүлгийг дэмжиж байгаа гишүүд гараа өргөнө үү.
 
                Зөвшөөрсөн                        14
                Татгалзсан                             -
                Бүгд                                        14
                Гишүүдийн 100.0 хувийн саналаар дэмжигдлээ.
                 
                Хуралдаан 16 цаг 45 минутанд өндөрлөв.
 
                Тэмдэглэлтэй танилцсан:
                БАЙГАЛЬ ОРЧИН, ХҮНС, ХӨДӨӨ
                АЖ АХУЙН БАЙНГЫН ХОРООНЫ
                ДАРГА  Б.БАТБАЯР
 
                Тэмдэглэл хөтөлсөн:
                ХУРАЛДААНЫ ТЭМДЭГЛЭЛ
                ХӨТЛӨГЧ Д.ЭНЭБИШ
 
УИХ-ЫН НАМРЫН ЭЭЛЖИТ ЧУУЛГАНЫ 2008 ОНЫ 10 ДУГААР
САРЫН 07-НЫ ӨДӨР (МЯГМАР ГАРАГ)-ИЙН БАЙГАЛЬ ОРЧИН,
ХҮНС, ХӨДӨӨ АЖ АХУЙН БАЙНГЫН ХОРООНЫ ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
 
                Хуралдаан 15 цаг 55 минутанд эхлэв.
 
                Б.Батбаяр: -Сайд нарынхаа илтгэлийг сонсож байвал яасан юм бэ? Цаг хэмнэх үүднээс. 
 
                Л.Гансүх: -Байнгын хороон дарга аа, яг үнэн шүү. Үнэхээр одоо төсвийн тодотгол дээр бид нар бага бага асуудал байгаа шүү дээ. Тийм учраас байнгын хороо маань хурдан бага юм чинь шийдээд тэгээд явчихвал хугацааны хувьд бас зөв байх. Тэгээд Бадамжунай сайд хэлэх үү, би хэлэх үү? Тийм үү.
 
                Манай дээр ерөөсөө их ойлгомжтой гуравхан юм байгаа. Нэг нь юу вэ гэхээр конторын барилгын засварын ажил байгаа. Тэр нь нөгөө нэг дутуу үнийн хөөрөгдөлтэй холбоотойгоор дутуу нэг 80 сая төгрөг байгаа юм. 80 сая төгрөгийн л асуудал байгаа юм. Дээр нь юу вэ гэхээр химийн хорт бодисыг хоргүйжүүлэх гээд одоо нэг мөнгөн ус, цианитаар хордсон хөрсүүдийг булж байгаа, булшилж байгаа асуудал байгаа юм. Тэр нь өөрөө Засгийн газрын тогтоолтой, тэгээд тэр тогтоолын хүрээнд шийдэгдэж байгаа хэдэн төгрөг байгаа.
 
                Гурав дахь нь юу вэ гэхээр энэ нэг Богдхан уулын хамгаалалттай захиргааны орон тоонд 5 хүний орон тоо л нэмэгдэж байгаа юм. Тэрний зардал. Ийм л 3 юм байгаа юм. Тэгээд Сангийн сайдтай бүх юмаа яриад тохирчихсон. Сангийн яаман дээр мэргэжилтнүүдийн түвшинд бүх юм шийдэгдчихсэн байгаа. Тийм учраас асуудал байхгүй байх аа л гэж бодож байна. За баярлалаа.
 
                Б.Батбаяр: -Одоо Бадамжунай сайд товчхон.
 
                Т.Бадамжунай: -Би товчхон танилцуулга уншчихъя. Хүнс, хөдөө аж ахуйн хөнгөн үйлдвэрийн 2008 оны батлагдсан төсвийн багцад Төрийн албаны хуульд нэмэлт өөрчлөлт орсноор нутгийн захиргааны байгууллага болсонтой холбогдуулан төрийн албанаас төрийн захиргааны албан хаагч болсон хүнс, хөдөө аж ахуйн газруудыг цалингийн зөрүүнд 140 сая төгрөг байгаа. Мөн нийгмийн даатгал, эрүүл мэндийн даатгалын 14 сая төгрөг байгаа. Үнийн өсөлттэй уялдуулсан түлш халаалт, гэрэл цахилгаан, тээврийн урсгал зардлын 90.4 сая төгрөг байгаа. Баян-Өлгий, Дундговь, Завхан, нийслэлийн мэргэжлийн, мал эмнэлгийн газрын тэтгэвэрт гарч байгаа 4 ажилтанд олгогдох тэтгэмж 12 сая төгрөг, Европын холбоо, Монгол улсын Засгийн газар хоорондын гэрээний дагуу 2008 оноос эхлэн 5 жилийн хугацаатай хэрэгжих малын эрүүл мэнд, мал аж ахуйн зах зээл төслийн монгол талын хүлээсэн үүрэг болох урсгал зардалд 122.9 сая төгрөг. 
 
                Засгийн газрын 2008 оны 2 дугаар сарын 27-ны өдрийн 70 дугаар тогтоолоор батлагдсан атрын гурав дахь аян, тариалангийн хөгжлийн үндэсний хөтөлбөрийг санхүүжүүлэх арга хэмжээний урсгал зардалд нь 7.8 тэрбум төгрөг, Монгол Улсыг хөгжүүлэх сангаас 15.5 тэрбум төгрөг, нийт 23.8 тэрбум төгрөг, 2007 оны төсвийн тодотголоор батлагдсан хөрөнгөөр 12 дугаар сард худалдан авсан бага оврын тракторын тендерийн гүйцэтгэлийн үлдэгдэл санхүүжилтэнд 1.5 тэрбум төгрөгөөр тус тус нэмэгдүүлж, нийтдээ 28 тэрбум 500 сая төгрөгний тодотголын хүсэлтийг холбогдох материалтай нь тавьж, мөн 28.572.6-аас Сангийн яам, Засгийн газраас тодотгож, Их Хуралд оруулж байгаа. Өөр хүндрэлтэй асуудал байхгүй ээ.
 
                Л.Гансүх: -Би мөнгөнийхээ дүнг хэлчих үү Батбаяр дарга аа. Хөрөнгө оруулалт дээр ерөөсөө 80 сая төгрөг, урсгал зардал, гол нь нөгөө нэг химийн хорт хаягдал, юунуудыг л булшлах асуудал байгаа. Тэрбум 253 сая төгрөг. Энэ бол тогтоолтой, бүх юм нь тусгагдсан байгаа. Тэгээд нийлээд тэрбум 333 сая 981 мянган төгрөг.
 
                Б.Батбаяр: -За энэнтэй холбогдуулаад асуух асуулттай гишүүд байвал, асууж тодруулах зүйл байвал асууя. 
 
                Ц.Сэдванчиг: -Бадамжунай сайдын багцанд бичил үйлдвэрлэлийг дэмжих сан байгуулна гээд энэ Булган аймаг юм шиг байна. Хоёр хэсэг юм байгаа юм л даа. 90, 90 сая төгрөг тавигдчихсан. Тэгээд энэ бодвол жижиг, дунд бизнес үйлдвэрлэлийг дэмжихтэй холбоотой орон нутагт зохион байгуулсан ажил юм болов уу гэж бодож байна. Тэгээд энд яг бодитоор ямар ажил хийгдсэн байгаа юм бэ, ер нь хийгддэг юм бэ? би энийг жаахан сонирхож байна?
 
                Нэлээн хэдэн сумын нэр харагдаж байна лээ. Бичил үйлдвэрлэлийг дэмжих сан байгуулах гээд. Тэгэхээр энэнтэй холбоотой өнөөг хүртэл ямар ажил хийгдсэн юм бэ, цаашдаа юу хийгдэх юм бэ, чухам ямар зорилготой юм бэ энэ талаар жаахан тодруулж өгөхгүй юу нэгд?
 
                Хоёрт, энэ Үйлдвэр худалдааны яам гэж байхад нь Наранхүү сайдын үед нэг асуулга тавьсан юм. Энэ жижиг, дунд үйлдвэрийн хуулийн хэрэгжилтийн тухай, тэрэнтэй холбоотой гарсан Их Хурлын тогтоол байдаг юм билээ. Жижиг, дунд үйлдвэрлэлийн асуудлыг хариуцсан бие даасан агентлаг байгуулах энэ тэр гээд бүр заагаад өгчихсөн. Би бас таныг сайдаар томилогдох үед нь бас асууж байсан юм энэ асуултыг. Ийм агентлаг байгуулах уу, яах вэ гээд. Тэгээд тэрэнд та хариулахгүй явчихлаа л даа. Энийг тэгээд байгуулах юм уу, яах юм бэ, ер нь энэ хуулийн хэрэгжилттэй холбоотой би нэг тодруулга авах гээд хүргүүлчихсэн байгаа. Тэгээд энэ яам өөрчлөгдөөд ингээд ажил завсардаад,  мэдээлэл ирүүлэхгүй байна уу? эсвэл одоо энэ ажил хариуцаж байгаа хүмүүс ийм удаан хүмүүс байдаг юм уу? аль 9 дүгээр сард тавьсан ийм асуулга байгаа юм. Наранхүү сайдыг байхад нь. Тэрэнтэй холбоотой мэдээллийг хурдан гаргаж өгвөл сайн байх юм. Бодвол танай яам руу очсон болов уу гэж бодох юм. Бадарч даргын газар л байгаа юм. За баярлалаа.
 
                Т.Бадамжунай: -Хариулъя. Түрүүн яг сайдаар томилогдох үед тавигдаж байсан асуултаа агентлагийн тухай асуудлаар хүргэгдсэн байсан. Эргээд би танд хэлээгүй… уучлалт хүсье. Бид шинэ бүтэц, зохион байгуулалтандаа агентлагийн бүтцийг хийж оруулсан байгаа. Засгийн газрын түвшинд, Сангийн яамны түвшинд хүлээн зөвшөөрөгдөж, одоо дараагийн шатныхаа бүтцээр батлагдах юунд орчихвол шийдэгдчих байх аа гэж найдаж байгаа. Энэ бол зайлшгүй хуультай. Ер нь Засгийн газар бол хуулиар зайлшгүй заасан бүтэц, зохион байгуулалтыг бол хэмнэлт гэдэг байдлаар хойш нь хасах тухай гэсэн ийм ерөнхий зарчмид тохирсон учраас энэ бол бий болох байх гэж ойлгогдож байгаа агентлагийн хувьд.
 
                Бичил үйлдвэрлэлийн санхүү, жижиг, дунд үйлдвэрлэлийн сангийн тухай асуудал бол Үйлдвэр худалдааны яамнаас манайх руу шилжиж ирж байгаа асуудал байгаа. Ер нь бол энэ санд айхтар хуримтлагдсан, тэр чиглэлээр бий болсон ажлын талаар яг өнөөдрийн хувьд би айхтар тодорхой мэдээлэл муутай байна. Тэгээд саяны асуусан, тодруулсан 2 аймгийн тухай би эргээд танд жичид нь тодруулгыг тодорхой болгож өгье. Өнөөдрийн энэ төсвийн тодотгол дээр бол шууд хамааралтай зүйл биш гарч байгаад өгч болох байх аа.
 
                Б.Батбаяр: -За өөр, салбарын сайд нарын танилцуулгатай холбоотой асуулт байна уу?
 
                Ц.Шинэбаяр: -Бадамжунай сайдаас асуухад. Энэ дотоодын хөрөнгө оруулалтан дээр төсвийн хөрөнгөөр санхүүжүүлэх хөрөнгө оруулалтын хэмжээ нэлээд бууруулчихсан байна. Яг юуг хасчихсан гээд бууруулж байна аа тодотгол дээр нэгдүгээр асуулт.
 
                Хоёрдугаар асуулт нь хоёр сайдтай хоёулангаас нь асуухад энэ цөлжилттэй холбоотой ер нь ямар зардал тусгагдсан байна вэ? Надад өгсөн жагсаалтан дээр харагдаж байгаа юм алга байна л даа. Цөлжилттэй холбоотой ямар хөрөнгө тавьсан байна вэ энэ талаар? 
                
                Л.Гансүх: -Цөлжилттэй холбоотой зардал ирэх жилд 2 тэрбум гаруй төгрөг тавих ёстой юм 2009 оны төсөвт. Одоо энэ төсвийн тодотгол дээр юм байхгүй байгаа. Яагаад гэхээр инфляци 30 хэдэн хувь болчихсон учраас аль болохоор жаахан бүсээ чангалах бодлого барьж байгаа. Тэр утгаараа бол зайлшгүй шаардлагатай энэ урсгал зардал, дээр нь дуусаагүй барилгуудыг дуусгая гэдэг энэ чиглэлээр явж байгаа. Ирэх жил бол 3 тэрбум орчим төгрөг тавьсан байгаа.
 
                Дээр нь олон улсын Швейцарийн төсөл явж байгаа. Тэр төслийн хүрээнд бол 12 орчим сая швейцари франкийн ийм төсөл явж байгаа. Тэгээд Байгаль, орчны яамнаас бол энэ шинэ Засгийн газрын 4 жилийн мөрийн хөтөлбөрт бол энэ усны хөтөлбөрийг нэлээн онцгой анхаарч хэрэгжүүлье гэж бодож байгаа. Тэгээд өөрөөр хэлбэл нөгөө бороо, дээр нь цасны, аадар бороо, цасны уснуудыг нөөцөлж авах тийм байгууламжуудын төслийг эхний ээлжинд хийе. Дээр нь уул уурхай, ялангуяа говийн бүсээр ашиглагдах уул уурхайн салбаруудад байгалийн гадаргын усыг, ялангуяа бороо, цасыг хурааж авсан усыг ашиглуулах талд нь төсөл хэрэгжүүлье гэж бодож байгаа юм. 
 
                Ц.Сэдванчиг: -За энэ миний нэг хэлмээр санаа байгаа юм. Манай байнгын хороо, шинээр томилогдсон манай Гансүх сайдын ажил үүргийн хуваарийн хамаарах ийм нэг ажил гэдэг юм уу нэг санаа байгаад байгаа юм. Энэ тусгай хамгаалалттай газар гэж байна л даа. Тусгай хамгаалалтын тухай хууль ч гэж бас байдаг юм байна лээ. Тэгээд хэд хэдэн газар байдаг юм шиг байгаа юм улсын хэмжээнд. Хэнтийн Дадал, манай Хөвсгөл далай, тэнд тусгай хамгаалалттай газарт оршин сууж байгаа ард иргэд хуулиар олгогдсон газраа өмчлөх эрхгүй гэсэн гомдол хүсэлт маш их байдаг юм байна лээ. Тухайлбал, Хатгал, Ханх гээд Хөвсгөл далайн хойно, урд хүмүүс суурин байдаг юм л даа. Тэр хүмүүс тухайлбал хашааныхаа газрыг хувьчилж авч болдоггүй, хуулиар хориглочихсон. Ийм одоо жаахан хүндрэлтэй асуудал байдаг юм байна лээ. Энийг манай Бат-Үүл дарга, манай байнгын хороо тиймээ, Гансүх сайд та бүхэн хамтарч байгаад Их Хурлын тогтоол гаргуулах ёстой юм уу,  эсвэл хуулинд өөрчлөлт оруулах ёстой юм уу, энийг цугаараа хамтарч шийдэж өгмөөр асуудал байгаа шүү. Энийг би бас ажлаа шинээр эхэлж байгаа сайдын сонорт, байнгын хорооны даргын сонорт бас нэг хүргэчихье гэж бодсон юм.
 
                Газар өмчлөх тухай хуулиар бол иргэн бүхэн 0.07 га газар бил үү. Эзэмшихээр хуулинд заагаад өгчихсөн байдаг. Тэгээд би зөвхөн тусгай хамгаалалттай газарт амьдардаг, тэрний одоо тэнд суурьшчихсан, сууринд амьдардаг хүмүүс нь хашааныхаа газрыг өмчлөх эрхээ эдэлдэггүй ийм асуудал байгаа юм байна лээ шүү. Энийг цугаараа хамтарч, би мэдээж энд оролцоно, зарим манай байнгын хорооны гишүүн Бат-Эрдэнэ аваргаас эхлээд их ярьдаг юм байна лээ. Хэнтийн Дадалын иргэд бас тэгдэг. Энэ асуудлыг хоёр дарга анхааралдаа авч хамтарч энэ асуудлыг энэ хугацаанд хамтарч шийднэ  шүү. Энийг бас одооноос бодож байгаарай гэж хэлэх гэсэн юм.
 
                Л.Гансүх: -За баярлалаа, шийдье. Ер нь хамтраад хууль өргөн барья. Энэ бол шийдэх, тэртэй тэргүй л хүн амьдарч л байгаа юм чинь тэрийг бол шийдэх ёстой. 
 
                Б.Батбаяр: -За өөр асуудал байна уу?
 
                Т.Бадамжунай: -Шинэбаяр гишүүний асуултанд хариулъя. Тэгэхээр газрын цөлжилтийн тухай асуудлаар айхтар төсөл дээр сууж, хөрөнгө оруулалт хийгдэж байгаа юм бол байхгүй байгаа. Зүгээр НҮБ-ын хөгжлийн чиглэлээр Төв аймаг, Сүхбаатар, Дорноговь, Дундговийн нутаг дээр газрын тогтвортой менежмент, цөлжилтийг сааруулах нь гэсэн төсөл, арга хэмжээ энэ жилээс эхэлж байгаа гэж товчхондоо хариулмаар байна.
 
                Урсгал зардлын хасагдсан тухайд бол манай төсвийн тодотгол юман дээр бол айхтар нөлөөлөлтэй юм гайгүй байгаа.
 
                Б.Батбаяр: -За өөр асуух асуулт байна уу? Байхгүй бол асуултаа тасалъя. 
 
                Д.Тэрбишдагва: -Энэ сая Эдийн засгийн байнгын хороон дээр байгаад ирлээ. Төсвийн тодотгол бол инфляцийн түвшин, янз янзын тендерүүд зарлагдаагүй, зураг төсөлгүй тендерүүд байдаг л юм байна. 200-гаад тендер ч гэнэ үү. Тэгээд зураггүй гээд янз янзын юмнаас болоод төсвийн тодотголыг дахиж хийж байна л даа. Тэгэхээр төсвийн тодотгол дээр ажлаа хийж чаддаггүй энэ хотын зам энэ тэр чинь бол 16, 17 тэрбум төгрөгөөр замын ажил байж байдаг, гэтэл өнөөдөр тэрийгээ хийж чадахгүй, тэгээд төсвийн тодотголоор өөр нэг газар руу явна л даа.
 
                Тэгэхээр би зүгээр Байгаль орчин, хүнс, хөдөө аж ахуйн байнгын хорооны байгаа 2 сайдаас асуумаар байгаа юм. Сая тэр намрын ногооны өдрүүдээр Бадамжунай сайд ирэх оны төсөвт тодорхой мөнгөнүүд хэрэгтэй байна гэж ярьж байсан. Гэтэл өнөөдрийн төсвийн тодотголоос ажлаа хийж чадахгүй, зураг төсөвгүй, замбараагүй их мөнгө тавиулчихдаг, тэгээд сүүлд нь ажил хийж чадахгүйгээсээ болоод Засгийн газрын тодорхой яамдууд ажил ерөөсөө хийж чадахгүй байна шүү дээ. Ажлаа хийж чаддаг газрууд нь өнөөдөр ард түмний хүнсний хангамжийн асуудал ямар байгаа билээ, өнөөдөр цөлжилтийн асуудал ямар байгаа билээ. 
 
                Энэ дээр та нар төсвийн тодотгол дээрээ Сангийн яамтайгаа яриад юм нэмүүлж болдоггүй юм уу. Би танай хоёр яамны аль алийг нь үзсэн. Тун бага хэмжээгээр л юмнууд нэмж ярьсан байх юм. Төсвийн тодотголыг анхаарч үзэхгүй энэ дээр жаахан юм нэмүүлэх асуудлыг та нар ямар түвшинд хөөцөлдөж байгаа юм бэ? Одоо энүүгээр төсвийн тодотголд манай байнгын хорооноос шийдвэр гаргуулаад ийм ийм зүйл дээр төсвийн тодотгол дээр хэдэн төгрөг нэмүүлье гэвэл ирэх оны төсөв бас амаргүй болно. Яг одоогийн төсвийн тодотгол дээр нэмүүлж барих юм юу байна вэ нэгдүгээр асуудал.
 
                Хоёрдугаар асуудал бол хоёр яамны хувьд аль алинаас нь асууж байна, хоёр яамны хувьд өнгөрсөн жил бусад яамдуудтай адилхан тендерт оролцоогүй, үлдэгдэл мөнгө байгаад тэгээд одоо тэгсэн юм байна уу, эсвэл та нарын тендер сайн явагдаад үр дүн сайн байх юм бол ийм сайн ажиллаж байгааг төсвийн тодотголоор шагнамаар байна шүү дээ, нэммээр байна шүү дээ. Ийм хоёр гурван зүйлийг хоёр сайдаас тус тусад нь тодорхой мэдээлэл өгөөдөхгүй юу?
                                                        
                Л.Гансүх: -Уг нь шагнуулмаар л байна. Яагаад вэ гэхээр үндсэндээ бол Байгаль орчны яаманд хөрөнгө оруулалтын чиглэлийн үйл ажиллагаанууд бүрэн хэрэгжсэн. Одоо үнэхээр 3-хан объект байгаа. Нэг нь Баян-Өлгийгийн, Баянхонгорын, дээр нь Говь-Алтайгийн. Энэ 3 объектын юманд 80 сая төгрөг л хэрэгтэй байгаа юм. Ердөө 80-хан сая. Юу вэ гэхээр ерөөсөө хөрөнгийн, одоо нөгөө нэг саяны барилгын материалын үнийн өсөлттэй холбоотойгоор гарч ирж байгаа мөнгө л дөө.
 
                Нөгөөдөх нь юу вэ гэхээр урсгал зардал дээр тэрбум 253 сая төгрөгний асуудал байгаа юм. Энэ бол бас л нөгөө харьцуулбал бага мөнгө л дөө. Энэ хэмжээнд жишээлбэл одоо өнөөдөр инфляци 34 орчим хувьтай болчихоод байгаа шүү дээ. Тийм учраас Монгол Улсын эдийн засгийг өнөөдөр инфляци гэж бараг 3-ны 1 хувийг идэж байгаа энэ мангасаас салгахын тулд өнөөдөр байгаа түвшиндээ л тодорхой зохицуулалт хийх хэрэгтэй гэж ойлгож байгаа. 
 
                Одоо бол үнэндээ хоёрхон сарын асуудал байна. Тэгэхээр хоёр сард, ялангуяа манайх улирлын чанартай ийм аж ахуйтай улс. Тийм учраас энэ хоёр сарын хугацаанд бол хөрөнгө оруулалтын нэмж юм хийгээд хэрэггүй байх аа гэж бодож байгаа юм. Тийм утгаараа бол 2009 оны төсөв дээр тодорхой юмнууд тавьсан. Тэгэхдээ 2009 оны төсөв дээр чамлалттай байгаа. Тэгэхдээ чамлалттай юу гэж ойлгож байгаа вэ гэхээр нөгөө инфляцийг бууруулах, Засгийн газрын нэгдсэн бодллогын хүрээнд захирагдах гэдэг энэ утгаараа бол тодорхой түвшинд, хөрөнгө оруулалтаа жаахан хяналттай тавьсан байгаа. Баярлалаа.  
 
                Т.Бадамжунай: -За эрхэм гишүүн Тэрбишдагвын асуултанд хариулъя. Тэгэхлээр хөдөө аж ахуйн салбарын чиглэлийн хөрөнгө оруулалт бол энэ жил үндсэндээ 100.0 хувь хийгдсэн байгаа. Тэгээд энэ төсвийн тодотгол дээр нийт дүнгээрээ бол 28 тэрбум төгрөгний төсвийн тодотгол хийхийг хүссэн. Энийг бол хийхээр тохиролцож байнгын хороонд оруулж ирж байгаа.
 
                Саяны гишүүний хэлдэгтэй зарчмын хувьд санал нэг байна. Өнгөрсөн жил асар их хөрөнгө оруулалтын төлөвлөлт хийгээд, өнөөдөр гүйцэтгэл нь 30 хүрэхгүй, 20 хүрэхгүй байгаа тэр их мөнгийг бүтэн жил ашиглаж чадахгүй, хөгжилдөө нэмэр болж чадахгүй үлдэнэ гэдэг бол үнэхээр харамсалтай асуудал байгаа. Хэрэв одоо тийм боломж байгаад оны дотор багтаагаад хөрөнгө оруулалт хийчих боломж байна уу гэж асууж байгаа бол би байна аа гэж хэлмээр байна. Жишээлэхэд одоо энэ жилийн ургац хураалтанд хамгийн их шаардлагатай байгаа хадгалах агуулахууд элеваторууд байгаа. Сүүлийн үед бол үтрэм болгон дээр 300 тонн буудайг хурааж авах, хадгалах, өөрөө хатаалгатай, эргээд ачих үйл ажиллагаа явуулчихдаг ийм цагаан төмрөн бөмбөгөр оройтой, гэр шиг хэлбэртэй, танкууд бол үнэхээр хэрэгтэй байна гэж сангийн аж ахуйнхан ярьж байгаа. 
 
                Нийт хураасан тарианых нь 50 хувийг улс аваад нэг саванд хийчих юм, бусад нь задгай байхаар байгаа. Тэгээд тэрний одоо жишээлбэл сангийн аж ахуйн 1000-аас дээш га-тай буюу 1000-аас дээш тонн үр тариа хурааж авсан айлын 500-гий нь төр хадгалах хэмжээнд байгаад үлдсэнийг нь тийм саваар шийднэ гэвэл яаралтай 2 сарын дотор хийж болох ажил бол мөн. Хэрэв энэ дээр эхний ээлжинд 300 ширхэг танк хэрэгтэй гэвэл дунджаар нэг нь гайгүй үнэтэй юм билээ. 10-11 мянган доллараар газар дээрээс нь авч байгаа ийм юм байгаа. Тийм байдлаар хурдхан шийдчих бололцоо байгаа. Дээр нь техникийн шинэчлэлийн асуудлуудын энэ жилийн хөрөнгө оруулалтанд хүсэлт болгож тавиад, тавьсан хүсэлт маань 50 хүрэхгүй хувиар хянагдаж байгаа ийм байгаа. Тэр цаана үлдэж байгаа хөрөнгө оруулалтыг энэ тодотголоор нөхөх бололцоо гаргаж өгвөл байнгын хорооны нөхдөдөө талархах байна аа. Тэгвэл бид нар хоёр сарын дотор маш хурдан ажиллаж, тэр дэвшлийг авчирч болно.
 
                Б.Батбаяр: -За баярлалаа. За тэг.
 
                Д.Тэрбишдагва: -Тодруулах уу. Энэ Гансүх сайдын энэ 80 сая чинь одоо тэгээд 1.2 ч юмуу тэрбум гэсэн энэ хоёр зүйлийг төсвийн тодотгол дээр нэмэгдээд өгвөл хийчих боломжтой юм уу? Боломжтой зүйлийг нь хийчихмээр л байгаа юм л даа. Энэ дээр чинь одоо хийчих боломжтой юм гэж юу байна. Яахав тэр 34.34 хувийн инфляци энэ тэр бол мангас ч юм уу, Монголбанкны бодлого ч юм уу, сая бид Эдийн засгийн байнгын хороон дээр ярьж байгаад энэ Монголбанкны мөнгөний бодлогыг бид Эдийн засгийн байнгын хороо явуулахгүй ээ, би ажлын хэсгийн ахлагч гарч байж Монголбанкин дээр шалгалт явуулна гэсэн зүйл ярилаа л даа. 
 
                Тэгэхээр инфляцийн түвшин бол нэг асуудал байгаа юм. Би тэрийг яримааргүй байгаа юм. Яг та нарт, эдийн засгийн юуны, Байгаль орчин, хүнс, хөдөө аж ахуйн байнгын хорооны гишүүдийн хувьд ямар дэмжлэг хэрэгтэй байна вэ гэдгийг асуугаад, боломжтой юмнуудаа бидэнд хэлээч гэж хэлсэн шүү дээ би.
 
                Л.Гансүх: -За баярлалаа. Тэрбишдагва гишүүнд баярлалаа. Үнэхээр яг бид нарын одоогийн энэ түвшинд нөгөө нэг хөнжлийнхөө хэрээр хөлөө жийж байгаа юм л даа. Тэр утгаараа бол бид нарыг энүүгээр дэмжээд өгөөч ээ гээд оруулж байгаа юм. Энэ 80 сая бол энэ дуусаагүй барилгын үлдэгдэл хөрөнгө оруулалт байгаа юм. Хувийн одоо энэ ондоо багтаад дуусчих, 11 сараас өмнө дуусчих л хөрөнгө оруулалт байгаа юм. За энэ урсгал зардлын хувьд бол үндсэндээ бол ерөөсөө цалингийн сан, дээр нь юу вэ гэхээр одоо энэ химийн хорт бодисыг хоргүйжүүлэх арга хэмжээнд л гарч байгаа зардал юм байгаа юм. 
 
                Тийм учраас энэ дээр та бүхэн минь дэмжээд энийг батлаад өгөөрэй гэж хүсэх байна аа. Тэрбишдагва гишүүний хэлж байгаа үнэхээр зөв гэж ойлгож байна, зөв байна, тэгээд би бас еще таныг бас тэр Монголбанкны шалгах ажлын хэсгийг зохион байгуулж байгаад чинь талархаж байна. Үнэхээр энэ Монголбанкны бодлого бол бас эдийн засгийн тодорхой, баярлах нь юу вэ гэхээр дэмжиж байна гэдгийг нь би баярлаж байна. За яахав Су.Батболд гишүүн бол карманаасаа хасах л гэж байгаа юм байна. Би бол улсын сангаас дэмжээд өгөөрэй л гэж хүсч байна.
 
                Хоёрдугаарт юу вэ гэхээр Монголбанкыг шалгах асуудал үнэхээр чухал аа. Яагаад вэ гэхээр мөнгөний бодлого бол энэ Засгийн газрын бодлоготой бол нэг их сайн уялдахгүй байгаа гэдэгтэй бол Засгийн газрын Хэрэг эрхлэх газрын дарга байсны хувьд та бас санал нэг байгаа байх аа гэж бодож байна.
 
                Б.Батбаяр: -За өөр, за Наранхүү гишүүн.
 
                Х.Наранхүү: -За Гансүх сайдаас нэг зүйлийг тодруулж өгнө үү гэж. Энэ хог хаягдлын төвлөрсөн цэг 7 аймагт, тэрэн дээр мөнгө хасагджээ, үндсэндээ 30 хувиар хасагдаж. Нөгөөдөх нь усны хайгуулын судалгаа, бас энэ бол бүр их хасагдсан байна. 75 хувиар хасагдсан байна л даа. Тэгээд энэ аль аль ажил нь ач холбогдолтой гэвэл холбогдолтой, бодвол цаана нь зураг төсөв юм хум нь бэлэн биш тийм л юм байгаа байх. Тайлбар гарах байх. Тэгэхдээ энийг хойтон энэ чухал юмнууд дээр л ингэж л угаасаа өгч байгаа жаахан мөнгийг нь ийм хангалтгүй ашиглалт баймааргүй байна аа. Энэ дээр анхаарч үзээч ээ нэг зүйл.
 
                Нөгөө асуулт нь энэ хөдөө аж ахуй, Бадамжунай сайдаас нэг зүйлийг бас анхаарлаа хандуулж өгөөч ээ гэж. Бага оврын трактор дээр нэлээн мөнгө хасагдчихсан байна л даа. Энийг шалтгаан нь юу юм бол гэдгийг нэгдүгээрт асуумаар байна. Хоёрдугаарт, бага оврын трактор дээр гаднаас янз янзын л том жижиг трактор авч байна. Голцуу урдаас аваад байгаа. За яахав бүгдээрээ муу гэж хэлбэл худлаа, тэгэхдээ тааруухан юмнууд их ирж байгаа. Гэтэл Эрдэнэт үйлдвэр жилийн өмнө эхний 25 ширхэг бага ч гэлгүй нэг их том биш бага оврын манайд илүү тохиромжтой, засварын өөрийн баазтай тракторыг угсарсан шүү дээ. Тэгээд тэр хөнгөлөлтүүдийг бага оврын трактор худалдаж авахад үзүүлж байгаа хөнгөлөлтийг Эрдэнэтийн угсарсан тракторт ерөөсөө хамааруулж өгөөгүй өнөө хүртэл. Тэгээд тэр нь борлогдохгүй одоо ингээд бүтэн жил зогсчихсон. 
 
                Сая энэ Атрын 3 дугаар аянд чинь ид хэрэглэх ёстой байсан тракторууд одоо хүртэл ингээд байж байдаг. Цаашдаа нэмж еще үйлдвэрлэлээ өргөжүүлэх боломж байдаг. Энэ асуудлыг бас өөрөө анхаарлаа хандуулж өгөөч ээ, би хувьдаа энэ асуудлыг нэлээн бас анхаараад байн байн асуугаад баймаар байгаад баймаар санагдаад байгаа юм. Ийм л юм байна.
 
                Б.Батбаяр: -За өөр асууж лавлах зүйл байна уу, хоёр сайдаас. Байхгүй бол асуултаа тасалъя.
 
                Л.Гансүх: -Наранхүү гишүүн ээ, таны үнэн шүү. Бид нар бол одоогийн түвшинд үнэхээр 80 сая төгрөгийн түвшинд л юм шийдэж байгаа юм. Ер нь бол усны хайгуул судалгааны чиглэлээр бол биднар потенциал бол нэлээн өндөр байгаа. Санхүүгийн проблемм дээр явж байгаа. Тэгээд сая бол эхний тавьсан төсвийнхөө түвшинд л ийм байгаа юм байна лээ. Тэгээд хойшид бол энэ дээр онцгой анхаарна. 
 
                Ерөөсөө Байгаль орчны яам энэ цөлжилт, агаарын дулааралттай холбоотой асуудал бол ерөөсөө л усны асуудал. Тийм учраас ирэх жилийн төсөв дээр нэлээн их юм шийднэ гэж ойлгож байгаа. Та дэмжиж өгөөрэй. Баярлалаа. 
 
                Т.Бадамжунай: -Би Наранхүү гишүүний асуултанд хариулъя. Жижиг оврын тракторын хувьд бол 2008 онд нэмж тусгасан юм бол байхгүй. Төсвөөрөө тодотгож байгаа учраас. 2009 оныход их хасагдсан байгаа нэгдүгээрт.
 
                Хоёрдугаарт нь Эрдэнэтийн үйлдвэрлэгдсэн тракторын талаар өнөөдөр Ганзориг сайд яаман дээр очиж уулзсан. Таны ярьж байгаа энэ саналыг ярьж байна лээ. Бид бүхэн цаашдаа дотоодынхоо үйлдвэрлэлийг дэмжих чиглэлээр арга зам олно гэж  ойлгож байгаа. Ер нь байнгын хорооны гишүүд, дарга нарт хүсэхэд өчигдөр би бас ерөнхийдөө заримд нь хүсэлт тавьж байсан. Ойрмогхон энэ төсвийн тодотгол юм дууссаны дараа юм уу Хөдөө аж ахуйн яамны техникийн бодлогын талаар бидний мэдээллийг нэг сонсооч ээ. Өнөөдөр ер нь техникийн бодлогыг цэгцэлж нэг тийш нь тогтсон төрийн бодлоготой болохгүй бол тендер гэдэг юманд хөтлөгдөөд нэг тариа бригадын гадаа 5 улсын техник зогсдог боллоо. Японых, Хятадынх, Оросынх, Голландынх, Америкийнх гээд одоогийн байдлаар бол энэ бүхэн нь эргээд техникийн ашиглалт, хүчин чадлын үр дүнд маш муугаар нөлөөлж, хүндрэл учруулах алхам дээр оччихоод байна аа. Тийм учраас энэ чиглэлээр дотоодынхоо ямар техникийг дэмжих вэ, ер нь гадаадын аль улсын техникийн сонголт хийх үү, тендерийнхээ хуулиуд дээр ямар анхаарал чиглүүлэх гэдэг ийм байдлыг бол байнгын хороон дээр сонсож өгөөч ээ гэдэг хүсэлтийг тавьж байгаагаа давхар уламжилъя.
 
                Б.Батбаяр: -За баярлалаа. Энэ тал дээр анхааръя. За өөр асууж лавлах зүйл байхгүй бол асуултаа таслах уу. За тасаллаа. Одоо санал хүсэлт хэлэх гишүүд нэрсээ бичүүл. За Тэрбишдагва гишүүн, Занданшатар гишүүн, Наранхүү гишүүн, Цэнгэл гишүүн, за ингээд тасаллаа.
 
                Д.Тэрбишдагва: -За хоёр сайд, байнгын хорооны даргад дараахь саналыг хэлмээр байна. Төсвийн тодотгол гэдэг бол нэг талаасаа төсөв хүрэхгүй, инфляцийн түвшин их болсноос болоод тодорхой хэмжээгээр төсөв бууруулах, нөгөө талаасаа ажил хийгээгүй, тэгээд хугацаандаа хийж чадахгүй, тодорхой хэмжээний, их хэмжээний мөнгө үлдчихсэн газруудыг дахин хуваарилах гэж байна гэж ойлгоод байгаа шүү дээ.
                Тэгэхээр хоёр сайдын хувьд бол би ойлгож байна аа. Хоёрхон сарын хувьд хөрөнгө оруулалтын хувьд амаргүй, гэхдээ боломж байх юм бол энэ боломжийг ашиглах ёстой. Өнөөдөр үнэхээрийн тэр 80 саяынх нь асуудлыг Төсвийн байнгын хороон дээр ярьж байгаад тодорхой тооцоо судалгаа хэлээд өгөх юм бол байнгын хорооноос энэ мөнгө төгрөг нэмэхээр шийдвэр гаргачихмаар байна. Юуны хувьд бол өнөөдөр бас хамгийн сүүлийн хэдэн жилд гайгүй ургац авч байгаа ганц жил болчихоод байгаа шүү дээ. Өнөөдрийн цаг агаарын байдлыг ингээд харж байхад бас амаргүй байж байгаа ч юм уу гэсэн ийм зүйл харагдаж байна. Төгсгөл дээр нь зунжингаа хөлс гаргаж, шороо тоосонд ажилласан нөхдүүдийн маань үр дүн (“Г” танхимын техникээс болж бичлэг тасрав) 300 ширхэг 10-12 мянган төгрөгөөр агуулах савыг нь авах юм бол мэдэхгүй тэр агуулах сав гэж ярилаа, тэгэхдээ бодвол тооцоо судалгаа хийсэн байгаа юм байлгүй. Тийм зүйл байх юм бол 3-4 тэрбум төгрөгний л асуудал юм байна шүү дээ. Өнөөдөр нэг удаа агуулахтай болчихно гэдгийг би ойлгохдоо энэ жилийн ургацнаас гадна энэ жилийн хийсэн уринш бусад зүйлүүдийг цаашдаа энэ усжуулалтын асуудлыг бид шийдэж өгөх, бусад зүйлүүдийг ярихад сайлаа бэлдэхээр саваа бэлд гэж энэ асуудлыг нь байнгын хорооноос дэмжээд өгчихвөл болдоггүй юм уу гэж. 
 
                Ийм хоёр, гурван тодорхой саналууд хэллээ шүү дээ. Тухайлах юм бол хоёр сарын хугацаанд хийж амжих хөрөнгө оруулалтыг нь байнгын хорооноос дэмжиж өгье дарга аа, ийм саналтай байна.
 
                Б.Батбаяр: -Занданшатар гишүүн.
 
                Г.Занданшатар: -Төсвийн тодотголыг намын бүлэг, зөвлөлөөр нэлээн хэлэлцэж, хөрөнгө оруулалтуудын жагсаалтыг нарийвчлан хянаж үзсэн. Энэ бол төсвийн хумих бодлого биш үнэ тарифын өөрчлөлттэй уялдуулан төсөвт тодотгол хийж байгаа гэж ойлгож байгаа. Үнэ тарифын өсөлтийг тусгасан зүйл бол бас хангалттай харагдахгүй байгаа. 
 
                Гэхдээ ер нь төсвийн тодотголыг аль болох хурдан хэлэлцээд, төсвийн тодотголыг шуурхай хэлэлцэж батлаад, 2009 оны төсөв дээр нэлээн анхаарал хандуулж, илүү түлхүү хугацаатай ажиллах шаардлага гарч байгаа. Ийм учраас дотор нь нэлээн асуудлууд байгаа боловч энэ 2008 оны төсвийн тодотголыг бол нэмэлт санал оруулахгүйгээр, шинэ юм нэмж оруулахгүйгээр хуучин зураг төсөв нь хийгдээгүй, тендер нь зарлагдаагүй тэр хөрөнгө оруулалтууд бол ирэх хоёр сарын хугацаанд амжихгүй, тийм учраас тэрнийг нэмж оруулахгүй байх зарчмаар хоёр зарчмыг баримтлаад төсвийн тодотголыг цааш нь явуулчихмаар юм билээ.
 
                Гагцхүү харгалзаж үзэх ёстой зүйл бол 80, 90 хувь нь хийгдчихсэн, 5, 10-хан хувь нь хэрэгжээгүй байгаа, хийгдээгүй байгаа, үнэ тарифын өсөлтөөс шалтгаалаад хаалга цонх нь дутуу, барилга нь баригдчихсан тийм жишээний хөрөнгө оруулалтуудыг дуусгаж, нэмж оруулахаар шийдэх нь зүйтэй юм байна лээ гэж бодож байна.
 
                Ер нь бол энэ атрын 3 дугаар аяны хүрээнд нэлээн олон бодитой ажил хийгдсэний үр дүнд энэ жил овоо ургац авах гэж байна аа. Ер нь 200-гаад мянган тонн улаан буудай гэдэг бол 90-ээд оноос хойших газар тариалангийн сэргэлт болж хурааж авч байгаагүй ургац аа, төмс, хүнсний ногоогоор бараг дотоодын хэрэгцээгээ нэлээн ихэнх хувийг нь хангах бололцоо бүрдэж байна. Тэгэхээр саалиа бэлдэхээр саваа бэлд гэж одоо ургац авсан үтрэм талбай, элеватор хүрэлцээгүй, одоо цасанд даруулчих гээд комбайн хүрэлцээгүй, трактор техникийн хангамж муутай байгаа юм. 
 
                Энэ асуудлыг байнгын хороо бололцоо олдвол Төсвийн байнгын хороон дээр төсөв нэгтгэх үед, 2009 оны төсөв хэлэлцэх үед техникийн шинэчлэл, сааль савыг нь бэлтгэх асуудал дээр анхаарах хэрэгтэй юм байна аа. Хоёрдугаарт, монгол хүний эрүүл, аюулгүй байдалтай холбоотой нэг том асуудал сая хөндөгдлөө. Энэ сүүний асуудал хөндөгдлөө. 40 сая малтай мөртлөө хятадаас сүү авч уугаад байдаг. Хичнээн нь өнөөдөр хордчихсон юм бэ, хичнээн нь одоо эрүүл саруул байгаа, үхээд байгаа нь ч мэдэгдэхгүй юм байна шүү дээ, юунаас болж үхээд байгаа нь. Тэгэхээр энэ сүүний хувьсгал, цагаан хувьсгал хийж, энэ сүүн дээр бид нар анхаарах хэрэгтэй юм байна аа. Хүнс, хөдөө аж ахуйн байнгын хороо цаашид.
 
                Улаан буудайг анхаарчихлаа, ноолуурыг анхаарчихлаа, одоо мах, сүү, хүмүүсийн идэж хэрэглэдэг зүйлүүд дээр нэлээн ач холбогдол өгсөн хөрөнгө оруулалтыг нэмэгдүүлэх шаардлагууд байна гэж бодож байгаа. 
 
                Байгаль орчин дээр энэ цөлжилтийн асуудал нэлээн яригдаж байгаа. Цөлжилт, бороо оруулдаг цаг уурын урьдчилан сэргийлэх, хамгаалах асуудлууд, энэ дээр бид нар цаашид, усны хайгуул судалгааны асуудал байна. 21 дүгээр зуун чинь усны зуун болж байна. Алтыг идэхгүй шүү дээ. Тийм учраас энэ ус, сүү, уудаг юман дээр анхаарах талаар хөрөнгө оруулалтыг нь анхаарах ёстой байх аа гэж бодож байна.
 
                Ингээд төсвийн тодотголын санал дээр ямар нэгэн юм нэмэх саналгүйгээр дэмжиж байна. Дэмжиж байгаагаа бичүүлчихээд Эдийн засгийн байнгын хорооны хуралд явж байна.  
 
                Б.Батбаяр: -Бас нэг зүйлийг анхааруулъя гишүүд ээ. Гишүүд их товчхон бөгөөд жаахан тодорхой яримаар байна аа. Энэ чинь төсвийн тодотгол хэлэлцэж байгаа шүү дээ. Удахгүй ингээд 2009 оны нэгдсэн төсөв хэлэлцэнэ, хоёр сарын дараа л хэлэлцэнэ шүү дээ.Тэгэхээр их товчхон бөгөөд тодорхой яримаар байна нэгдүгээрт.
 
                Хоёрдугаарт, энэ байнгын хороод чинь бас хуралдаад бас их л улсуудаа татаж аваад ингээд үг хэлчихээд гараад байдаг, энэ дээрээ анхаараач ээ гэж хэлмээр байна. Манайх бол уг нь гайгүй шүү дээ, ерөөсөө хоёрхон яам. Нэг их өөрчлөгдсөн юм байхгүй.
 
                Ц.Цэнгэл: -Төсвийн тодотгол дээр яахав энэ орж ирснээрээ ингээд явах бололцоотой юм байна аа. Нэмэх үнэхээр боломжгүй юм шиг байна хоёр яамны хувьд бол. Ер нь энэ зураг төсөв байхгүй ч юм уу, зураг төсвөө байгаад хийгээд гүйцэтгэлээ гаргаж чадаагүй энэ компаниудыг цаашид ахиж тендерт орох, ахиж ажил өгөх асуудал дээр анхаарч, ер нь аль болохоор болохгүй тийм саад тээг хийхгүй бол тэгээд л нэг болж байдаг, аль нэгэн хүнээр нь дамжсаар байгаад явдаг, улиг болчихоод бүүр сүүлдээ догшроод төрийн, улсын ажлыг хийхгүй ингэж зөндөө ноцтой ийм алдагдалд оруулж байгааг анхаараарай гэж хоёр яамныханд хоёуланд нь хэлмээр байна.  
 
                Ялангуяа Хөдөө аж ахуйн яаман дээр худаг усны асуудлыг ер нь онцгой тавиач ээ, энэ бол онцгой анхаарч, дараа жилүүдэд хөрөнгийн асуудлыг нэмэгдүүлэх дээр анхаарахгүй бол ер нь цөлжилт хүчтэй явагдаж байгаа. Сайхан газар ногоо өвс ургамалтай газар нь болохоор худаг усгүй байдаг, тэгээд нэг жаахан устай горхитой, ихэнх горхи шанднууд ширгэж байгаа, тэр газраа бол бүх л сум, орон нутгийн багийн малчид ингээд овоорсоор байгаад зунжин талхидаг. Ийм үзэгдэл ерөөсөө гэм биш зан болчихоод байна аа. Энийг бас Хөдөө аж ахуйн яам нэлээн анхаарахгүй бол болохгүй байх аа. 
 
                Дээр нь ер нь газар тариалангийн сая Занданшатар гишүүн хэлчихлээ дээ. Түшиц газруудад тодорхой юмнуудыг ер нь тэр одоо элеватор, янз бүрийн юмнуудыг бий болгох тал дээр мэдээж ажиллах байх аа гэж бодож байна. Ялангуяа жижиг, дунд оврын тракторуудын 2009 онд жаахан багасч байгаа нь тиймхэн байна шүү, энэ дээр бас эргэж харж үзээч ээ. Ер нь энэ жижиг, дунд, ялангуяа жижиг оврын трактор бол айл бүхний амин чухал ийм асуудал болоод, хөдөө орон нутагт хэрэгцээ юмаа хангаад, бараг ажлын байр шахуу болчихоод байгаа юм байна лээ шүү. Энэн дээр бид нар бас бодлогоо  бууруулах биш, болдоггүй юм бол тэр урд жилүүдийнхээ хэмжээнд нь жижиг усалгааны систем, жижиг, дунд оврын тракторуудыг бол тэр хөрөнгө мөнгөнийхөө бололцоог гаргаж, хуучин түвшинд нь бариач ээ, энэ тал дээр бас гишүүдийн хувьд дэмжмээр байна.
 
                Байгаль орчны хувьд бол хортон шавьжтай ой бол нэлээн их устаж үгүй болж байгаа. Энэн дээр бас тодорхой ажлыг нэмж зохион байгуулах нь зүйтэй байх. Ялангуяа цөлжилттэй нэг хэсэг улс хамгаалалтын арга хэмжээнүүд авсан нь зохих үр дүнд хүрсэн. Ялангуяа та бүхэн мэдэж байгаа Баяннуур, Дашинчилэнгийн тэрүүгээр  зурвасаар бол өргөн зурвастай, мод тарьсан нь нэлээн үр дүнгээ өгсөн. Энийг бас хэрэгжүүлээч ээ нэгдүгээрт.  
                
                Хоёрдугаарт, газар тариалангийн энэ эрхэлж байгаа газар тариалан авсан байгууллагууд юм уу хувь хүмүүс, аж ахуйн нэгжид салхины болоод ойжуулалтын зурвас бариач ээ. Хятад, Орос хоёр чинь ерөөсөө тойроод л ойжуулалт байдаг юм. Нэгдүгээрт энэ бол салхины хамгаалалт болдог, хоёрдугаарт цөлжилттэй тэмцдэг, гуравдугаарт хур бороо орохоор модоо дагаж чийглэгээ авч байж ургадаг энэ талаас нь энэ аж ахуйн нэгжүүдэд хэлбэл бид бас аль аль талаа хамгаалаад явах юм байна аа гэдэг бол бас энэ хоёр том хөршийн явж байхад тэд нарын ярьдаг, хэлдэг нь бас хэрэгцээтэй юмаа гэдгийг хэлмээр байх юм.
 
                За аялал жуулчлалын газрыг одоо энэ Гансүх сайд газар, уг нь улсын үйлдвэрийн газар болгох гээд миний байх үед бол яг одоо хэрэгжихийн даваан дээр Засгийн газар өөрчлөгдсөн. Дараагийн Засгийн газраар энийг авч хэлэлцээгүй байгаа. Түүний газар нь бол бэлэн байгаа шүү дээ. Тэр Дискавор Монголия гээд тээврийн газар дээр томоохон цогцолбор бараг бий болсон. Энийг бас манай төмөр зам, авто тээвэр, МИАТ эд нарын хөрөнгөөр бий болгож шинэчилж засварласан шүү. Бараг 400 гаруй сая төгрөг. Энийгээ бас аялал, жуулчлалын улсын үйлдвэр агентлаг болгож чаддаггүй юм бол улсын үйлдвэр болгох хэрэгтэй. Яагаад энийг тусгайлан авч үзээд байна вэ гэхээр жилээс энэ жил манайд аялал жуулчлалын тоо нэлээн хорогдлоо шүү дээ. 
 
                Тэгээд бид нар чинь… мөртлөө л сая аялал жуулчлалын зар сая хүн авна гээд байдаг. Гэтэл бид нар бол дэлхийн аялал жуулчлалын нарийн бичгийн дарга Паранчиско манай улсад ирж байсан. Надыг байж байхад урилгаар. Энэ хүн бол аялал жуулчлалын байгууллагыг чинь дэмжье. Танайх бол тусгай агентлаг юм уу нэг газартай болооч ээ, бүр улсын үйлдвэртэй газар. Энэ яамны газар байх юм бол бид нар энэ яамны бодлогын юманд бид нар хөрөнгө мөнгөөр дэмжиж болдоггүй юмаа. Ингэж байсан. Ийм учраас энэ бол цаад танай энд ажиллаж байгаа улсууд хэлэх байх. Энийг дэмжээд явчихвал бэлэн суурь юу нь байгаа. Хуучин миний бүх сайд нарын санал авсан юунууд ч гэсэн байж байгаа шүү. Энийг хийчих нь зүйтэй байх аа гэж.
 
                Б.Батбаяр: -За ингээд санал хэлэх гишүүд дууслаа. Тэгэхээр. За Наранхүү гишүүн. Одоо оруулахгүй ээ, зарчим хатуу.
 
                Х.Наранхүү: -Байнгын хорооны даргын шүүмжлэлийг хүлээж аваад ерөөсөө тодорхой гуравхан зүйл дээр. Нэгдүгээрт энэ индексаци гэж яриад байгаа шүү дээ. Одоохондоо бензин түлшний үнэ өссөн энээ тэрээ гээд яам болгонд энэ тодотгол хийсэн байна лээ. Гэхдээ яам болгоны хийсэн тодотгол нь өөр өөр. Зарим нь 5, 6 хувь, зарим нь 12, 13 хувь ялгаатай бүгдээрээ хийчихсэн байна лээ. Тэгэхээр энийг нэг мөр болгоё. Улсын хэмжээнд бол энэ үнийн нөлөө бол үндсэндээ нэг л түвшинд явагдах ёстой. Тийм учраас индексацийг ямар хэмжээнд нь байдаг юм бэ,  зохистой хэмжээнд нь нэг мөр бүх яаман дээр болгоё гэдэг ийм санал байна.
 
                Хоёрдугаарт, ер нь индексаци дээр цаашдаа харин ер нь юмны үнэ өсчихлөө гээд гэрээгээ өөрчилдөг  ийм зарчим байхгүй шүү дээ. Маш их төлөвлөж байснаас ердийнхөөс хэтэрхий их огцом энэ жилийнхийг яахав тэр хэмжээнд хэтэрхий огцом болсон гэж үзэж болох байх л даа. Тийм тохиолдолд тэгвэл тэр тендерийн нөхцөлд гэрээнд нь тодорхой хувиас өндөр илүү үнэ өсдөг юм бол тэрийг нь тийм тийм байдлаар нөхөж олгоно оо, юу гэдэг юм бэ өсөлтийн талыг нь гэрээний нэг тал нь даана, нөгөө 50 хувийг нь нөгөө тал нь даана гэдэг ч юм уу ийм зарчмаа хийж өгөх ёстой байх шүү.
 
                Хоёр дахь нь зураг төсөл дээр нэг ийм юм. Сая бид нар яахав нэгэнт зарчмаа яриад зураг төсөл бэлэн болоогүй учраас бүгдийг нь хасч байгаа юм. Ер нь цаашдаа бол жишээлбэл хийлгэх ёстой юмыг хийлгэх л ёстой л доо. Жишээлбэл саяын ярьсан тэр хогийн цэг 7 аймагт л гэж байна. Тэгвэл хөглөрөөд л байж байгаа шүү дээ. Хогний цэгний зураг төсөл гэж юу байхав дээ, тэр чинь гайгүй л юм байгаа шүү дээ. Тэгэхээр ийм юмаа хийхгүй юм бол бид нар зүгээр л зураг төсөл байхгүй гээд хасчихдаг. Өөр цаанаа ямар ч хариуцлага, юу ч ярих юм байхгүй. Үнэн хэрэг дээрээ энэ дээр зайлшгүй хийлгэдэг, хийгээгүй бол арга хэмжээ авдаг. Тэрнээс зүгээр нэг жилээс жилд яриад хасаад явчихдаг ийм зарчим байж болохгүй ээ гэдгийг анхааруулмаар байна.
 
                Гуравдугаарт энэ юутай холбогдуулж Эрдэнэтийн цэвэрлэх байгууламж дээр нэг уг нь энэ чинь Францын Засгийн газрын зээл тусламжийн асуудал нь шийдэгдчихсэн, манайх сонгууль хийсээр байгаад Их Хурлаасаа шийд гаргаагүй, тэгээд энэ дотор ерөөсөө дурдаагүй байх шиг байх юм. Гэтэл энэ чинь нөгөө тэнд нэг шийдэхэд нь манайх бэлэн биш байдаг, одоо манайх шийдээ гаргаж байтал аягүй бол тэднийх санхүүгийн жил нь дуусаад бас одоо мөнгө нь хэрэглээгүй гэсэн асуудал гарах вий дээ. Энийг аль болохоор зохистой гарцыг нь олоод, дараа нь тийм асуудал гаргахгүйн тулд эндээ нэг тийм юм юу хийх нь зүйтэй байх. Энэ резерват хийчих ёстой. Өөрөөр хэлбэл гадны зээл тусламжийг бага мөнгөөр том мөнгийг нэгэнт гаргуулж байгаа учраас төсвөөс мөнгө гарахгүй байгаа шүү дээ… Эрдэнэт үйлдвэр гаргачихаж байгаа. Энийг энэ дотор ямар ч байсан нэрээр нь ч гэсэн суулгаж явж байх нь зөв болов уу гэж би бодож байна. 
 
                Л.Гансүх: -Наранхүү гишүүн ээ, энэ Барилга хот байгуулалтын төсвөөр энд байгаа юм. Үгүй ээ, цэвэрлэх байгууламж чинь  харин Барилга хот байгуулалтад оччихоод байгаа юм. Ер нь хэдэн юмыг концепцийн хувьд өөрчлөх ёстой юм байна лээ. Баярлалаа.
 
                Х.Наранхүү: -Тэгэхдээ тэрийг манайхаас анхааруулчихад илүүдэхгүй биз дээ. Манай хорооноос.
 
                Б.Батбаяр: -За Ганбямба гишүүн. За тэгвэл ингээд санал хэлэх гишүүд дууссан учраас саналаа тасаллаа.
 
                За ингээд саналаа хураалгана. Байгаль орчин, хүнс, хөдөө аж ахуйн байнгын хорооны 2008 оны 10 дугаар сарын 7-ны өдрийн хуралдаанд оруулсан хэлэлцэх асуудлаа бид хэлэлцэж дууслаа. 
 
                Монгол Улсын 2008 оны төсвийн тухай хуулийн төсөлд өөрчлөлт оруулах тухай, Монгол Улсыг хөгжүүлэх сангийн 2008 оны төсвийн тухай хуульд өөрчлөлт оруулах тухай, Нийгмийн даатгалын сангийн 2008 оны төсвийн тухай хуульд өөрчлөлт оруулах тухай хуулиудын төслийг бид хэлэлцлээ. Энэ чинь хоёр дахь хэлэлцүүлэг шүү дээ. Тэгээд энэ дээр энэ хуулийн төслүүдийг одоо дэмжих эсэх дээр санал хураалт явуулна. Ингээд УИХ-ын нэгдсэн чуулганд оруулах эсэх дээр санал хураалтаа явуулъя гэж ингэж төлөвлөж байна.
 
                Тэгээд нэг зүйлийг хэлэхэд энд сая гишүүд ч ярилаа л даа. Гишүүдийн хэлсэн үгнээс их тодорхой байна. Хөдөө аж ахуй, газар тариалангийн  техникийн талаар гишүүд нэлээд их ярилаа. Усжуулалт, мөн техникийн хангамжийн талаар их ярьж байна. Мөн сүү, мах, хүнсний бүтээгдэхүүний хангамж ямар байгаа юм, ямар хэмжээнд байгаа юм, хүнсний аюулгүй байдлын орчин нь ямар байгаа юм, энэ талаар ер нь нэг олон гишүүд энэ тухай дурдсан учраас бас нэг Хүнс, хөдөө аж ахуйн яамны сайдаас мэдээлэл ойрын хугацаанд авах нь зүйтэй байх аа гэж бодож байна. 2009 оны улсын нэгдсэн төсвийг хэлэлцэхээс өмнө.
 
                Тэгээд бид одоо 2009 оны улсын нэгдсэн төсөвт энэ асуудлаа тодорхой бас бодлоготойгоор байр сууриа илэрхийлэх нь зүйтэй байх аа гэж ингэж бодож байна. Энэ жил сая олон гишүүд ярилаа л даа. Ургац сайн авсан, тариалан сайн байгаа, хүнс ч гэсэн бас тодорхой хэмжээгээр хүнсний хангамж сайжирч байгаа талаар ярьсан. Гэхдээ энэ байдлаа алдахгүйн тулд бид бас 2009 оны нэгдсэн төсөвт энэ бодлогын чанартай асуудлуудыг ярилцаж, хийж тусгуулах нь зүйтэй байх аа гэж ингэж бодож байна.
 
                Хоёрдугаар нэг асуудал бол Цэнгэл гишүүн ярьсан, энэ аялал жуулчлалын талаар тодорхой санал хэлсэн. Аялал жуулчлалын салбарыг ерөөсөө улсын үйлдвэрийн газар болгож, тусад нь гаргах талаар ярьсан. Энэ тал дээр бас Байгаль орчин, аялал жуулчлалын яамнаас бас өөрийнхөө саналыг боловсруулж хуралдаанд оруулах нь зүйтэй байх аа гэж бодож байна.
 
                За ингээд Наранхүү гишүүний хэлсэн тэр индексацийг ижил түвшинд бүх яаманд хэрэглэх, тендерийн нөхцөлийн талаар үнийн өсөлтөөс хамаарсан тэр үнэ нэмдэг, тендерийн нөхцөлийг өөрчилдөгийг одоо гэрээнд тусгах, гэрээнд тодорхой хэмжээгээр тодорхой тусгаж байх энэ талаар бас анхаарах нь зүйтэй гэж бодож байна. Энэ талаар бас Эдийн засгийн байнгын хороонд хэлэлцэх ёстой байх л даа. Манай байнгын хороо ч гэсэн энэ тал дээр анхааралдаа авах нь зүйтэй байх. Илтгэлдээ оруулчих нь зүйтэй гэж ингэж бодож байна. 
 
                Мөн Эрдэнэтийн тэр цэвэрлэх байгууламжийн талаар тэр зээл тусламжийн асуудлыг зогсоодог, улсын сонгуультай холбогдуулаад тэр тухайн үеийн асуудалтай холбогдуулаад ингэж зогсоодог энэ тал дээр анхаарлаа сулруулдаг, энэ асуудал дээр анхаарах нь зүйтэй юмаа гэдгийг бас илтгэлдээ оруулах нь зүйтэй байх аа гэж ингэж бодож байна.
 
                За ингээд одоо Монгол Улсын 2008 оны төсвийн тухай хуулийн төсөлд өөрчлөлт оруулах тухай, Монгол Улсыг хөгжүүлэх сангийн 2008 оны төсвийн тухай хуульд өөрчлөлт оруулах тухай, Нийгмийн даатгалын сангийн 2008 оны төсвийн тухай хуульд өөрчлөлт оруулах тухай хуулиудын төслийг манай энэ байнгын хорооны харьяалагдаж байгаа хоёр яамны хэмжээнд саяны дүнгээр дэмжих нь зүйтэй гэсэн энэ саналыг дэмжиж байгаа гишүүд гараа өргөнө үү.
 
                За баярлалаа. Ингээд 100.0 хувийн саналаар дэмжлээ. Хуралдаан завсарлалаа. Баярлалаа.
 
                Хуралдаан 16 цаг 45 минутанд өндөрлөв.
 
                Соронзон хальснаас хянаж буулгасан:
                Хуралдааны тэмдэглэл хөтлөгч  Д.ЭНЭБИШ 
 
                  
 
 
                
 
 
                
 
                
 
 
 
 
 
 
 
 
 
 
 
 
 
 
 
 
 
 
 
 
 
 
 

 

